Татарстан Республикасы

Актаныш районы

Әтәс төп гомуми белем бирү мәктәбе

«Авылым – горурлыгым»

                                                                        Төзеде: 1 категорияле укытучы


   Фәттахова Тәнзилә


   Марсель кызы

   Кичә укучыларны  шушы җирлекнең тарихы, анда яшәп тирән эз калдырган , моңарчы әле исемнәре телгә алынмаган шәхесләр тормышы белән таныштыру, туган ягы белән горурлану, шәфкатьлелек, миһербанлылык хисләре тәрбияләү, балаларда сәламәт яшәеш формалаштыру  максатыннан үткәрелде. Кичәдә 5-9 класс укучылары  катнашты.

    Чарага әзерлек барышында авылларыбыз тарихы,моңарчы исемнәре телгә алынмаган , яхшылыклары белән халык күңелендә калган күренекле шәхесләребез тормышы, “Игенче даны” газеталары аша алар турында язылган истәлекләр өйрәнелде. Авылыбыз кешеләренең данлы үткән юлына карата төзелгән альбом файдаланылды.
.

                           Плакат:        “Авылыбызның ямен, суы, тәмен беләм.

                                                  Шуңа күрә сөям җаным, тәнем белән”

                                                          Г. Тукай.                                       .                                                      Моңлы көй яңгырый.

1укучы.      Туган җирем! Куеныңнан бәрелә

                    Батырларның эссе тыннары.                

                    Кайнар күкрәгеңә бер сыенсам,

                    я зылып та китә сыннарым.

2 укучы.     Яңарып та китә күңелләрем 

                    Кушыла сулышым синең сулышка

                    Нәни кыяк, бөртек туганың да

                    Нинди гайрәт белән сулышкан.

1 укучы.     Бәйрәм бит ул - һаваларын сулап  

                    Сукмагыңнан тик бер үтүләр 

                    Нинди бәхет, нинди чиксез бәхет 

                     Шушы җирдә туып үсүләр .

2 укучы.     Туган җирем! Түгеп хәләл тирен

                    Халкым сине гөлдәй ил иткән

                    Омтылам мин синең биеклеккә 

                    Омтылам мин синең киңлеккә.

Алып баручы.

          Бала дөньяга килә, беренче тапкыр туган нигезендә үзенең тавышын яңгырата. Бу вакытта әле ул бернәрсә аңламаса да, әни назын тоеп, ата-баба нигезендә яши башлый. Кызарып чыккан кояшка карап күзләрен ача, өй түрендәге кошлар сайравыннан туктый; яңгыр яуганда, йөзенә сәерсенү билгеләре чыгара. Аның анасы да баласының көләч, шат йөзен күреп, бишек җырын көйли, йомшак куллары белән баласын назлый, аңа чын күңелдән изге теләкләр тели.

          Мин дә кечкенәдән ата-ана назын тоеп, аларның сүзенә колак салып үстем. Әти-әниемнең : “Туган үскән җиреңә мәрхәмәтле бул, аны ярат, ата-баба нигезен онытма! “-дигән сүзләре хәтеремә бик тирәнтен уелып калды. Ничек соң инде шундый гүзәл табигатьле, газиз туган ягыңны яратмаска, онытырга мөмкин! ?

Алып баручы.

          Хәерле көн, хөрмәтле кунаклар, укучылар, укытучылар! Без бүген “Авылым-горурлыгым “ дип исемләнгән кичәгә җыйналдык. Хәзер авылыбызның гүзәл тарихы, аның күркәм кешеләре белән танышырбыз.

         Әй, гуган ягым! Нинди гүзәл син! Синең гүзәллегеңә кемнәр генә сокланмаган. Шигырьләр иҗат итмәгән.

    Укучы “Туган авылым” шигырен укый. М.В.Дәүләтова сүзләре.

 Туган авылым сине юксынамын,

 Шактый гомеркәйләр үтсә дә.

 Сихри дөньяларың үзеңә тарта,


 Айлар, еллар узып китсә дә.

 Күңелем белән урыйм урамыңнан,

 Яланнарың буйлап үтәмен.

 “Карга ботка”сы пешергән урыннарны

 Саклык белән барлап китәмен.

 Искә төшә синең һәр сукмагың,

 Гамьсез балачагым, дусларым.

 Чикләвекле әрәмәләреңдә,

 Кәшәнкәләп аны җыйганым.

 Караңгы төшүгә яланыңда,

 Сыер көтә идек, ашатып.

 Шаярышып уйный, көлә идек

 Бөтен дөньябызны онытып.

 Өянкеле ярларыңда су коенып,

 Эссе көнне чыкмый ятканнар.

 Бик күп булды йөзә өйрәнгәндә,

 Шул суларда батып алганнар.

Алып баручы. Әйе, кемнәр генә үзенең туган ягын, туган авылын сагынмый икән! Хәзер хатирәләребезне яңартыйк, тарих битләренә күз салыйк.

       Укучы Әтәс авылы тарихын сөйли. Видеофильм күрсәтелә.

Әтәс авылына беренче кешеләр Әгерҗе районы Исәнбай авылыннан күчеп килгәннәр. Авыл халкы баштагы чорда урманнарны кисеп яккан, соңрак алар сирәкләнгәч, салам якканнар. Утын ягу бары тик бай хуҗалыкларда гына булган. Ә урманнарны бетерү белән халык сусыз да, болынсыз да калган. Авылда башта бер, аннары икенче мәчет салганнар. Йортларның тәрәзәләре карындыктан, ә кайбер өйләр яртылаш җиргә күмеп эшләнгән . Халыкның күпчелеге үз эшләрен бетергәч, байларда батраклык иткән. 1921 елда авылда бик каты ачлык булган. Аның өстенә 87 хуҗалык янып, бары тик 83 кенә хуҗалык исән калган.

       1930 елда Әтәс авылында колхоз төзелә. Аның беренче рәисе Хөрмәтуллин Хөсәен дигән кеше була. 1932 елларда наданлыкны бетерү буенча халыкны укыту башлана. Гани бай авылдан сөрелгәч, аның йорты мәктәп итеп төзелә.

    Укучы Апач авылы тарихы турында сөйли.

 Апач авылы 16 гасырда барлыкка килә. Беренче кешеләр Әгерҗе   районыннан килеп утыра. Анда патша генералы Апач яшәгән. Ул бик күп җир биләү белән бергә, бик күп терлек тә асраган. Нык ихтыярлы, үз сүзендә нык тора торган кеше булган. Үзе үлсә дә, соңыннан аның балалары, нәселе авылда калган.Шушы нәселдән туган балалар бабалары хөрмәтенә авылга Апач дип исем биргәннәр.

   1930елда Апачта беренче колхоз оешкан.1931 елда авыл халкы тулысынча колхозга кереп беткән.Аның председателе Шәрип авылы кешесе Хөснетдинов Шәйгәрдан була.

   1933 елда арт урамга бер бүлмәле мәктәп салалар.Анда Исәнбаев дигән кеше укыта.Аңынчы укытуны бай йортларында гына алып барганнар. Авылымның үз йолалары бар: каз өмәсе, килен төшерү, коръән укыту хәзер дә сакланган.

     Җыр. “Туган авылым “
Алып баручы. 1941 елда Бөек Ватан сугышы башлана. Безнең җирлектән генә дә Ватан сугышында 386   кеше катнаша. Аларның бүгенге көндә   2се    исән.

    Укучы шигырь сөйли.

Ул елларны ничек онытасың,

Ил язмышы кылыч йөзендә.

Ир-егетләр китте яу кырына,

Алып көче тоеп үзендә.

Ирләр китте, кызлар елап калды, 

Шаулап калды иген өлгереп.

Басу капкасына чаклы озата барды

Яше, карты, барысы өзелеп.

Ирләр китте, кызлар елап калды,

Елап калды күпме хатыннар.

Туйда кигән күлмәкләре калды,

Күпме бала калды, ятимнәр.

Алып баручы. Мин сезгә шушы батыр якташларыбызның берсе турында сөйләргә телим. (Тыныч кына көй агыла, алып баручы көй астында сөйли) 

     Әйе, Ватан сугышының дәһшәтле һәм фаҗигале көннәре елдан-ел ераклаша бара. Әмма халкыбыз күңелендә ул 1418 көн дәвам иткән сугыш хәзер дә саклана.

       Апач авылында туып-үскән Кәшбразый абый Шәйхразиев, сугыш башланганда     35 яшьлек ир, биш бала атасы була. Газизләрдән газиз балаларын, сөекле хатынын калдырып, 1941 елның июнендә ул сугышка китә. Аларны ат белән Пучыга илтеп куялар. Анда барганда, Ходайның  алдан белгертүе шулай булгангамы, Кәшбразый абый хатынының әзерләп җибәргән азык-төлек, эчке киемнәр салган төенчеге арбадан төшеп кала.Бу хәлне авылдашлары әйбәткә юрыйлар.”Менә күрерсең, Кәшбразый абый сугыш кырыннан исән-сау әйләнеп кайтачак,”- диләр. Юраганнары чыннан да юш килә. Кәшбразый абый авылга исән-сау әйләнеп кайта. Никадәр урау юллар кичеп, күпме михнәтләр чигеп...

      Алгы сызыкта барган сугышларның берсендә ул бер төркем сугышчылар белән бергә әсирлеккә эләгә.Шунда немецлар аларны, бер рәткә тезеп, миналанган кыр буйлап куалар. 3 ел гомерен әсирлектә үткәргән Кәшбразый абыйга , әнә шундый гомере кыл өстендә торган минутларны күп кичерергә туры килә. Анда күргән газаплы көннәре хакында ул бәет язып калдырган.Сугыштан соң бөтен көчен күмәк хуҗалыкны торгызуга, гаиләдә бала тәрбияләүгә багышлаган  бу тынгысыз сугыш ветераны инде вафат. Авыр туфрагы җиңел булсын.

   Укучы бәеттән өзек укый.

     Анда ята аяклары,

     Монда ята куллары.

     Адым саен үлеп ята

     Кемнең газиз уллары.

     Кәтлит урынына турый

     Миномет дигәннәре.

     Алма кебек егетләрнең

     Калды бит сөйгәннәре.

     Сугышларга кергән чакта

     Бик күп була барабыз.

     Ял итәргә чыккан чакта

     Бик аз булып калабыз.

     Күп авылны үтеп киттем

     Түшем белән шуышып.

     Инде калдым тоткынлыкта

     Ничә еллар сугышып.

     Түшем белән шуган чакта

     Авырткан бит билләрем.

       Билләремә түзәр идем

       Калды туган илләрем.

       Тамагыбыз кипкән чакта

       Су бирми тилмерттеләр

       Ашарга бирми бер нәрсә

       Коры сөяк кимерттеләр.

       Немецларның вәхшилеген 

       Күрер иде сукыр да.

       Биш-алты мең пленныйны

       Тутыргач бер чокырга.

       Чәчләремне алмадылар

       Калды инде үрергә

       Гомеркәем булган икән 

       Туган илне күрергә. 

Алып баручы. Бөек Ватан сугышы безгә ачы сабак булды. Шуңа Әфганстан, Чечня сугышы да өстәлде. Үзебезнең җирлектән дә аларны үз күзләре белән күргән , анда катнашкан егетләребез, әтиләребез бар. Хәмәдиев Мөхтәсәр, Хәмзин Илдар, Гәрәев      Фәнәвис, Хәмзин Алгинат, Бәдертдинов Илсур  абыйларның батырлыгына сокланмый мөмкин түгел.           
  Җыр. “Әйләнеп кайтыгыз”.

Алып баручы. Тормышларыбыз никадәр авыр булса да, кеше үз юлын, үз сукмагын таба. Авылда гомер, яшәеш дәвам итә. Халкым күңелендә үзләренең яхшылык, изгелекләре белән калган кешеләребез дә байтак.Колхозыбызның элекке рәисе Сафин Нәвис абыйның яшеллеккә гашыйк кеше булуын һичкем инкарь итмәс. Кайда гына хезмәт куйса да, үзеннән соң яшел һәйкәл калдырган кеше ул.Әйе , шул язлар килгән саен, яшелгә төренеп Әтәс каеннары юлчыларга хәерле юл теләп озатып кала. Алай гына да түгел, алар кешеләргә яшәү дәрте өсти. Чөнки алар төз, матур булып үстеләр. Әнә шулай яшеллеккә гашыйк кешеләрнең  күңелләре дә яшь, алдан күрүчән була торгандыр. Шулай булмаса, әлеге каеннар арасына ул кура җиләге, карлыган, алмагачлар утырттырыр  иде микән? Хәзер дә авыл халкы синең “сыеңнан” авыз итә , Нәвис абый. Тагын шунысы бар: авыл халкы, шәһәрдән кунакка кайткан кешеләр шушы каенлыктан күпме гөмбә әзерли.

      Хәзерге вакытта Нәвис абый Шәрип авылында яши. Инде күптәннән лаеклы ялда. 

     Балалар! Кешеләрне матурлыкка чакырып Нәвис абый каеннары әле озак шаулап утырсыннар. Без матурлыкка гашыйк булыйк, каеннарны рәнҗетмик, замана авырлыгын үз җилкәбезгә салмыйк.

            Җыр. “Каенкаем”    

  Алып баручы.  Әйе, һәр кешегә үзе туган яклар матур да, кадерле дә. Һәркемнең туган авылы турында мактап сөйлисе, җырлыйсы килә. Авылыбыз матур! Табигате дә сокландыргыч. Шушы матурлыкны тасвирлау өчен нинди генә тәмле сүзләр кулланмаган бабаларыбыз. Якты күл, Кызыл яр, Кыргыз түре, Чишмәле күл , Тугыз Имән...
     Әйе, ак каеннар, чишмәле таулар. Үзәннәр... Саф чишмәнең дә тарихы үткән елларга барып тоташа. Алар барысы да кеше өчен. Кешеләр бәхете өчен  табигатҗ  тарафыннан бүләк итеп бирелгән. Һәр чишмәнең дә үз тарихы, үз моңы, үз агымы, үз юлы бар..

  Җыр “Чишмәләр”
Алып баручы. Авылдашларыбыз арасында үзләренең гомерләрен  фәнгә багышлаганнары да бар. Сүзем филология фәннәре кандидаты Хисамов Олег Ришат улы хакында. (Видеофильм күрсәтелә)

     Ул 1975 елның 29 сентябрендә Актаныш районы Олимән авылында туа. Башлангыч белемне Олимән мәктәбендә ала, соңыннан Киров урта мәктәбендә укый. 1988 елда Әтәс урта мәктәбендә укуын дәвам итә. Аны уңышлы тәмамлап, 1992 елда КДУның татар филологиясе һәм тарихы факультеты студенты булу бәхетенә ирешә. Аспирантурада кала, соңыннан 2001 елда филология фәннәре кандидаты дигән исемне ала.
     Хәзерге вакытта КДУда диалектология, фонетика фәннәре укыта. Фәнни хезмәтләре бар. Мәктәп белән элемтәсен өзми.

     Хәзерге музыкаль сәламебез Казанда тел белеме өлкәсендә эшләүче галимебез Олег Ришатовичка багышлана. Бу җырыбыз аны иҗади уңышларга рухландырсын иде.

               Җыр. “Туган тел”.

Алып баручы  Үз бәхетен читтә тапкан, ләкин апачыннан аерылмаган Ф.Х. закиров бернинди үлчәүләргә салынмастай гамәлләр башкарган шәхес. Аның өчен авылның һәр кешесе, һәр агачы, һәр үләне,узганы, киләчәге бар. Туган җиренә булган мәхәббәте. Хөрмәте тарих булып кайтты. Күпме эзләнүләрдән соң “апачмы, әллә Апасмы?” дигән китабы дөнья күрде. Һәр апачлы бу хезмәтне автор кулыннан бүләк итеп кабул итте. Бу китапны укыган һәр кеше хыялы белән үз туган җиренә. Изге туфрагына сәяхәт кыла һәм Фикус абыйны рәхмәт хисләре белән искә ала. 

Бүгенге көндә Әтәс, Апач авылларына уртак рухи ямь биреп торучы мәчет төзелешендә дә Закировларның роле зур.
  Алып баручы. Туган җир, аның матурлыгы безнең күңелләрне рухландыра, иҗади канатлар куя. Апач авылында туып-үскән . бүгенге көндә 2Акчарлак2 газетасында мөхәррир урынбасары булып эшләүче Э. Нуртдинова –Элмира Флүн дә үзенең шигырен туган авылына багышлый. 
Күзләремне йомсам авылым тора.

Кешеләре ашыга эшенә.

Тоган саен ныграк төшенәм мин;

Туган ягы кирәк кешегә.

Күзләремне йомсам , йортым тора, 

. әбекәем йөри ашыгып

Ишет мине тиздән кызың кайтыр

Олы юлдан сине сагынып.

Күзләремне йомсам басу тора

Чайкаладыр җилдә игене.

Сагындыра икән үткән көннәр.

Матур булса гел дә бүгене.

Күзләремне йомсам авылым киче

Урам буйлап йөри парлылар.

Кайтсам әгәр туган авылыма

 Апачлылар каршы алырлар.

Күзләремне йомсам хәтфә үлән

Каз бәбкәсе күрәм яланда

Менә шулай авылым сине уйлыйм

Бер ялгызым гына калганда.

Күзләремне йомсам көтү кайта

Кошлар сайрый җанны өтүче

Ничек өйбәт авылыңда сине  

Әгәр булса өзелеп көтүче.

Күзем йомсам таәнар атып килә

Кояш чыга сибеп нурларын 

мин сагындым. Шундый нык сагындым.

Апачымның олы юлларын. 

    Хөрмәтле укучылар, укытучылар, кунаклар!

Тормышыбызда нәфрәт уятырлык вакыйгалар очрап торса да, сокланып , яратып , горурланып сөйләрлек туган җиребез бар, табынырлык кешеләребез бар. Кешелек дәвам итә. Әле бездән соң да, буыннан-буынга матур җырларыбыз, күркәм эшләребез күчеп барыр.

 Көн артыннан көн туа. Кеше гомере аккан су кебек, искән җил кебек тиз генә үтеп тә китә. 

    Без дөньяда яшибез икән, үзебездән соң килгән буыннарга да аналарны олылау, туган җиребезне, туган телебезне, динебезне хөрмәт итү, табигатьне саклау кебек күркәм сыйфатларны, гореф- гадәтләрне яшь буынга түкми-чәчми тапшырырга, мирас итеп калдырырга тиешбез. 

    2009 ел- спорт һәм сәламәтлек елы узып бара. Безнең  бу чарабыз балаларга рухи тәрбия бирүнең  ачык мисалы булып тора.  Рухи яктан сәламәт кеше генә физик яктан да сәламәт була. Барыгызга дә сәламәтлек, уңышлар телим.

